
GOUVÈNÈ CUOMO ANONSE BIDJÈ YO ADOPTE POU ANE FISKAL 2020 AN GEN 

LADAN TOU PREMYE PWOGRAM KREDI TAKS POU REKIPERASYON NAN 
NASYON AN  

  
Pwogram lan Ofri Prim Ankourajman sou Fòm Taks pou Anplwayè Sètifye ki 

Anboche Moun ki nan Pwosesis Rekiperasyon Akoz Twoub Toksikomani yo Swa 
nan Pòs Travay Atan Plen oswa Atan Pasyèl  

  
L ap Pèmèt Anplwayè yo Resevwa Jiska 2,000 Dola Kredi pou Chak Moun ki nan 

Pwosesis Rekiperasyon yo Anboche  
  
  
Jodi a, Gouvènè Andrew M. Cuomo te anonse ke Bidjè yo Adopte pou Ane Fiskal 2020 
an gen ladan tou premye pwogram Kredi Taks pou Rekiperasyon (Recovery Tax Credit 
program) nan nasyon an, ki ofri prim ankourajman sou fòm kredi taks pou anplwayè ki 
anboche moun ki nan pwosesis rekiperasyon akoz twoub toksikomani yo nan pòs 
travay atan plen oswa atan pasyèl. Kòmanse an 2020, yo pral atribiye jiska 2 milyon 
dola pou pwogram sa a chak ane, kote gen anplwayè k ap resevwa 2,000 dola kredi 
omaksimòm pou chak moun elijib ke yo anboche. Biwo pou Sèvis Alkolis ak 
Toksikomani (Office of Alcoholism and Substance Abuse Services, OASAS) Eta New 
York la pral administre pwogram lan dekonsè ak Depatman Fiskalite ak Finans lan 
(Department of Taxation and Finance).  
  
"Piske epidemi opyoyid la ap kontinye afekte fanmi ak kominote toupatou atravè eta a 
yo, nou rete angaje pou nou asire moun ki nan pwosesis rekiperasyon yo gen sipò yo 
bezwen pou yo mennen lavi an bòn sante", Gouvènè Cuomo te deklare. "Prim 
ankourajman sou fòm taks sa a pral ede elimine enfami sa a moun genyen sou 
adiksyon an epi asire ke sila k ap lite ak maladi sa a yo ka kreye yon chemen estab ak 
dirab anvè rekiperasyon yo."  
  
Lidè Majorite Sena a Andrea Stewart-Cousins te deklare, "Majorite Sena pran 
angajman pou nou lite kont kriz opyoyid ak toksikomani an. Ede moun k ap lite pou yo 
simonte adiksyon yo jwenn anplwa valorizan epi sipòte reyentegrasyon yo nan mendèv 
la esansyèl pou rekiperasyon yo. Mwen remèsye Senatè Pete Harckham, ki se 
Prezidan Komite sou Alkolis ak Toksikomani an (Committee on Alcoholism and 
Substance Abuse), pou lidèchip li nan efò sa yo epi paske l ap ede Nouyòkè yo rete sou 
chemen rekiperasyon yo".  
  
"Tout Nouyòkè yo dwe jwenn aksè a djòb ki byen peye epi patisipe nan yon mendèv 
djanm", Gouvènè Adjwen Kathy Hochul, Ko-prezidan Gwoup Travay Sou Abi 
Ewovyin ak Opyoyid (Heroin and Opioid Abuse Task Force) Eta New York, te 
deklare. "Kredi taks sa a pral ede ankouraje anplwayè yo anboche moun ki sou 
chemen anvè rekiperasyon yo. Moun ak fanmi k ap lite kont adiksyon yo dwe jwenn 



aksè a opòtinite egal ak resous ak sipò yo bezwen pou yo viv lavi pwospè ak an bòn 
sante. Pwogram Kredi Taks pou Rekiperasyon sa a fè pati efò nou ap fè pou n kontinye 
konbat epidemi opyoyid la epi asire sante ak sekirite Nouyòkè yo."  
  
Kredi taks pou rekiperasyon an pral ofri anplwayè ki elijib yo jiska 2,000 dola sou fòm 
kredi taks pou chak moun elijib ki te travay pandan 500 èdtan ominimòm. Anplis de 
kreyasyon yon kilti nan biznis ak kominote lokal yo ki akse sou rekiperasyon, yo 
konsevwa kredi taks sa a pou ankouraje ak akselere kwasans toupatou atravè eta a lè 
yo ogmante opòtinite anplwa yo.  
  
Yon anplwayè ki ofri yon anviwònman ki ankouraje rekiperasyon epi nan lòt fason 
satisfè egzijans pwogram lan yo dwe aplike pou OASAS chak ane pou yo reklame kredi 
pou moun ki elijib yo te anboche pandan ane kalandè avan. Delè pou soumèt 
aplikasyon pou premye ane pwogram lan pral 15 Janvye 2021 pou moun elijib yo te 
anboche pandan ane fiskal 2020 an.  
  
Komisè Biwo pou Sèvis Alkolis ak Toksikomani an, Arlene González-Sánchez te 
deklare, "Anplwa estab ka vital pou yon rekiperasyon reyisi. Avèk pwogram sa a, moun 
ki nan pwosesis rekiperasyon yo pral gen yon lòt mwayen pou yo rekonstwi lavi yo, 
pandan anplwayè yo ap gen chans pou yo kontribiye nan rekiperasyon ak byennèt 
anplwaye yo ak kominote yo".  
  
Komisè Adjwen Depatman Fiskalite ak Finans Eta New York la, Andrew Morris te 
deklare, "Kredi taks sa a se yon sitiyasyon gayan-gayan li ye pou rekiperasyon 
Nouyòkè ak anplwayè ki bezwen ranfòse mendèv yo ak anplwaye kalifye ki anvi 
kontribiye nan siksè yo. Nou ap ankouraje biznis yo pou yo pwofite de ensitasyon 
presye sa a pandan n ap ede elimine enfami ki genyen sou sila ki nan pwosesis 
rekiperasyon akoz adiksyon yo. Mwen aplodi Gouvènè Cuomo paske l ap defann kredi 
sa a".  
  
Senatè Pete Harckham, ki se Prezidan Komite sou Alkolis ak Toksikomani Sena a, 
te deklare, "Enfami ki genyen sou toksikomani an anpeche twòp anplwayè anboche 
moun ki nan pwosesis rekiperasyon akoz twoub toksikomani yo, sa ki rann pwosesis 
rekiperasyon an menm pi difisil ankò. Pwogram novatè Kredi Taks pou Rekiperasyon 
an pral ede kreye djòb estab pou moun ki nan pwosesis rekiperasyon yo - egzakteman 
sa yo bezwen pou yo kontinye chanje lavi yo epi kase chenn adiksyon yo".  
  
Senatè Betty Little te deklare, "Moun ki nan pwosesis rekiperasyon yo bezwen 
konnen ke yo valorize epi yo gen objektif, epi sètitid ke yo gen yon djòb se yon eleman 
enpòtan nan sa a. Antanke yon sipòtè, mwen vrèman kontan pou m wè yo enkli nan 
bidjè ane sa a tou premye kredi taks konsa ki gen nan nasyon an. Sa a se yon apwòch 
pozitif ak pwoaktif ki vize ede moun k ap simonte adiksyon yo kanpe sou de pye yo epi 
vanse vè lavan".  
  
Manm Asanble Linda Rosenthal, Prezidant Komite sou Alkolis ak Toksikomani 
Asanble a (Assembly Committee on Alcoholism and Drug Abuse), te deklare, 
"Toujou gen anpil enfami otou moun k ap konfwonte twoub toksikomani yo, epi prejije 
sa yo souvan rann li difisil pou moun ki nan pwosesis rekiperasyon yo fè tranzisyon pou 
yo reyentegre nan mendèv la. Pwogram kredi taks pou rekiperasyon an pral ede elimine 



obstak ki anpeche pwogrè yo epi konekte moun ki nan pwosesis rekiperasyon yo ak 
opòtinite anplwa yo".  
  
Manm Asanble Billy Jones te deklare, "Yo dwe ankouraje epi sipòte nenpòt moun ki 
pran desizyon kouraje pou yo kòmanse trajè yo anvè rekiperasyon chak pa y ap pran 
sou chemen yo. Kredi taks la pral ede bay Nouyòkè ki nan pwosesis rekiperasyon yo 
opòtinite pou yo retounen travay pou yo ka kòmanse yon nouvo chapit pozitif nan lavi 
yo. Lè yo jwenn anplwa estab pandan pwosesis rekiperasyon an, moun yo ap gen plis 
chans pou yo konplete etap rekiperasyon yo epi mentni yon mòdvi sòb, ki an bòn 
sante".  
  
Depi lè li pran pouvwa, Gouvènè Cuomo te mete sou pye yon apwòch agresif aplizyè 
volè pou rezoud flewo opyoyid la, epi li te kreye yon ansanm enfini posiblite swen 
adiksyon ak prevansyon, tretman ak sèvis rekiperasyon konplè. Pou konbat epidemi sa 
a, Gouvènè a te travay pou agrandi aksè a sèvis tradisyonèl yo, ki gen ladan pwogram 
sèvis kriz yo, pasyan ki etène yo, pasyan ekstèn yo, ak pwogram tretman rezidansyèl 
yo, menm jan ak sèvis tretman alèd medikaman yo, ak tretman mobil ak sèvis transpò 
yo.  
  
An 2016, Gwoup Travay sou Ewoyin (Heroin Task Force) ke Gouvènè Cuomo te mete 
sou pye a te rekòmande nouvo sèvis ki pa tradisyonèl yo, ki gen ladan sant 
rekiperasyon yo, clubhouse pou jèn yo, agrandi sèvis sipò kamarad yo, ak sant aksè ki 
ouvri 24 sou 24, 7 jou sou 7 yo, ki ap bay evalyasyon ak referans imedya a swen. Depi 
lè sa a, yo te etabli sèvis sa yo nan divès kominote toupatou atravè eta a, epi yo te ede 
moun ki nan bezwen yo jwenn aksè a swen pi pre kote yo ap viv la.  
  
Gouvènè a te pwopoze refòm lejislatif ak reglemantè pou pèmèt moun jwenn tretman pi 
rapid lè yo elimine divès restriksyon sou asirans yo, ansanm ak pwojè lwa pou redwi 
dire pifò preskripsyon pou opyoyid yo soti 30 jou pou vin sèt (7) jou, ak pwojè lwa pou 
ogmante opòtinite fòmasyon ak edikasyon pou moun ki gen otorizasyon pou preskri 
medikaman yo. Gouvènè Cuomo te pran mezi tou pou konbat sèvis koutye ilegal 
pasyan yo ak sèvis tretman pou adiksyon ki twonpè yo.  
  
Gouvènè a te travay tou pou ogmante fòmasyon ak disponibilite naloksòn, sa ki ap 
lakòz plis pase 300,000 moun nan Eta New York ki ap jwenn fòmasyon epi ki ekipe ak 
medikaman ranvèsman dozaj eksesif opyoyid. Atravè aksyon Gouvènè Cuomo yo, 
kounye a famasi toupatou nan Eta New York yo kapab bay naloksòn san yon 
preskripsyon.  
  
Nouyòkè yo ki gen difikilte avèk yon adiksyon, oswa yon pwòch ki gen difikilte, ka jwenn 
èd ak lespwa lè yo rele liy telefòn gratis Eta, ‘HOPEline’ 24 èdtan, 7 jou pa semèn nan 
1-877-8-HOPENY (1-877-846-7369) oswa lè ou voye tèks HOPENY (Kòd Kout 
467369).  
  
Ou ka jwenn trètman pou adiksyon ki disponib ki genyen ladan yo swen pou 
kriz/dezentoksikasyon, swen malad ki etène yo, rezidans kominotè yo, oswa swen 
konsiltasyon ekstèn, lè w itilize Panèl Disponibilite Trètman NYS OASAS la nan 
FindAddictionTreatment.ny.gov oswa atravè sitwèb NYS OASAS la. Vizite 
CombatAddiction.ny.gov pou w jwenn plis enfòmasyon sou siy avètisman adiksyon yo, 

https://findaddictiontreatment.ny.gov/
https://www.oasas.ny.gov/treatment/index.cfm
file://///albfs1/data/JKraft/CombatAddiction.ny.gov


revize enfòmasyon sou fason pou jwenn èd, epi jwenn aksè ak resous sou fason pou 
fasilite konvèsasyon konsènan adiksyon yo ak pwòch yo ak kominote yo. Pou w jwenn 
zouti pou itilize pou ka pale avèk yon jèn moun sou prevansyon itilizasyon alkòl oswa 
itilizasyon dwòg, vizite sitwèb Talk2Prevent Eta.  

